Unión del Pueblo Navarro talde parlamentarioko Alberto Catalán Higueras jaunak 9-19/PES-00036 idatzizko galdera aurkeztu du. Hona Nafarroako Gobernuko Hezkuntzako kontseilariaren erantzuna: 
Fustiñanako Santos Justo y Pastor HLHIPko, Cabanillasko San Juan de Jerusalén HLHIPko eta Ribaforadako San Bartolomé HLHIPko guraso-elkarteei eta zuzendaritzei nahiz Ribaforadako, Fustiñanako eta Cabanillasko udal-ordezkariei iragan martxoaren 15eko informazio-bileran helarazi zitzaienez eta Parlamentuan talde parlamentario horri erantzunez iragan martxoaren 21ean adierazi zenez, Ribaforadako San Bartolomé HLHIP izanen da 2019-2020 ikasturtean DBHO lehen maila eginen duten hiru herri horietako ikasleak hartuko dituena.
Espazioak eta plantillak aztertu ondoren, eta kontuan hartuta Ribaforadako, Fustiñanako eta Cabanillasko familiek aurreko ikasturteetan behin eta berriro adierazitako nahia nahiz ikastetxeen prestasuna, departamentuak erabaki du DBHko lehen mailako ikasleek Ribaforadako San Bartolomé IParen instalazioetan jarrai dezaten; hartara, instalazio berriak prest daudenean eta El Cierzo DBHI sortzen denean joanen dira eraikin berrira (izen hori behin-behinekoa da, Eskola Kontseiluak berretsi beharko baitu). 
Egungo datuen arabera aurreikusita dagoen ikasle kopurua 60 ikasle ingurukoa izanen da hasiera batean, eta 87ra hel daiteke. Kopuru hori egonkortu eginen da hurrengo urteetan. Egindako azterlanetan jada islatu zenez, Ribaforadako, Fustiñanako eta Cabanillasko eskolatzeari dagokionez bere horretan mantentzen den ikasle kopuru horrek justifikatu egiten du DBHI berri sortzea, eta bermatu egiten ditu hautazkotasuna, aniztasunari erantzutea eta plantillen egonkortasuna, 300 ikasle inguruko hezkuntza-proiektu baterako. 
Hortaz, gure ustez positiboa da hezkuntza-proiektu hau 2019-2020 ikasturtean egoitza horretan abiaraztea eta hurrengo ikasturteetan DBHko 2., 3. eta 4. mailekin arian-arian jarraitzea, harik eta 2022-2023 ikasturtean Derrigorrezko Bigarren Hezkuntzako maila guztiak El Cierzo ikastetxe berrian eskaini ahal izan arte.
Ikasleek hautazko zenbait ikasgai aukeratzen ahal izanen dituzte, bigarren hezkuntzako gainerako ikastetxeetan bezala. Ribaforadako San Bartolomé ikastetxeko zuzendaritza-taldea izanen da DBHko eskaintza kudeatuko duena. Horretarako, San Bartolomé ikastetxeko zuzendaritza-taldeko kide bat apiriletik aitzina liberatzea proposatu da. Gainera, indartu eginen da zuzendaritza-taldea ikasturtearen hasierari begira.
Alde batetik, eremuari historian zehar erantzunik eman ez izanak eragin zuen ikasle horiek guztiakTuterara bideratzea haien familien, guraso-elkarteen eta udalen nahiaren aurka; gure ustez, beraz, egokia da eskolatze-premia horri inguru hurbilean erantzutea teknikoki bideragarria den heinean eta hezkuntza proiektu bat, gertukoa, landa-ingurunekoa eta ingurunean integratua ziurta dezakeen heinean, hiru herri horien beharrizan zehatzei erantzunen diena.
Bestalde, plangintza-ezaren ondorioz Tutera eta haren ingurunea mugaraino iritsi zen Lehen eta Bigarren Hezkuntzako eskola-postuen eskaintzari dagokionez, halako moduan non premiazkoa baitzen erantzun global bat ematea Tuterako eremu osoari, biztanle guztiak eta haien errealitate soziokulturala errespetatuko zituena. Inbertsio-ezaren ondoriozko egoera horri erantzun ahal izateko, obrak egin dira Castejongo Bigarren Hezkuntzako ikastetxean eta Tuterako Huertas Mayores ikastetxe publikoan, Bigarren Hezkuntzako ikastetxe berri honekin osatuko direnak. 
Horrek guztiak justifikatzen du DBHko 1. maila proposamen honen arabera hastea, hartara ziurtatuko baita Lehen Hezkuntzako antzeko hiru hezkuntza proiektu horiek jarraitutasuna izatea Bigarren Hezkuntzan, bai hezkuntza-ereduei eta -programei dagokienez, bai aniztasunarekiko arretari eta errealitate sozialari dagokienez ere. Aurreikuspen horien baitan, ikuspuntu inklusio batetik hezkuntza eskaintza eleanitza egitea eta aniztasunarekiko arreta egokia ematea lehentasun bat dira ikastetxeentzat eta familientzat, ikasle guztientzat kalitatezko eskaintza bat bermatzeko. Bi ardatza horietan oinarrituta egiten da Ribaforadako San Bartolomé IPrekin jada adostutako eskaintza, El Cierzo DBHIn jarraitutasuna izanen duena.

